
      To framande møtest

      
         
            Han vakna, og vart vár seg sjølv att. Og visste med eitt, som all igjennom seg, at
                  han ikkje skulle koma ut or koja meir.

            Det var rett ikkje første gongen han hadde legi i ørske slik. Men det hadde aldri
                  vara så lenge som no, kjende han.

            Kor lenge –, nei, det torde han ikkje ha nokor meining om. Og kunne nok aldri koma
                  det nærare heller. For stint som i sekken hadde det vori i vikuvis, då han drog seg
                  inn døraòpet siste gongen. Så det var korkje sol eller stjernor å halde seg til.

            Og om det no skulle vera opphalds att, og det var det venteleg, så hjelpte det lite,
                  når han laut liggje der han låg, og kvart eit òp var att-tept.

            Det var høgre foten og vinstre armen som ikkje høyrde honom til lenger. Kor ille det
                  så var, måtte han humse til innhjå seg sjølv: foten låg som ein råtollstokk han var
                  fastbunden til.

            – –

            Han sov og vakna att, sovna på nytt og vakna.

            Det gjekk dagar, kanskje vikur. Og like lite visste han, om det var kyndelsmess eller
                  marimess han no var nærast.

            Han vart forfærd over seg sjølv, ender og gong: var det ikkje berre dette med hand
                  og fot, tru, når han ikkje kunne koma seg ut or skodda litt betre?

            Men han mintest då –, ja hugsa vèl, for vèl mest, langt attende?

            Han sov att og vakna, sovna på nytt og vakna.

            – –

            Det må vera morgon:

            Og det er korkje rev eller varg, denne gongen. Eller elgen, som enno leitar etter
                  høystakk-tufta under tolla her.

            Det er noko som grev seg fram mot døra?

            Han vart visst så arg ei tid, når nokon han ikkje hadde sendt bod på nærma seg koja
                  slik, – eller kuttu var det nok då. No venta han berre.

            Dei blir blinda båe, då døra går inn. Gamlingen i sengbolet av det sterke ljoset frå
                  sola over snøen der ute. Den unge framandkaren av mørkret som slår imot honom her
                  innanfrå.

            Dei er ukjende for kvarandre. Og like glade for det båe, er det likt til.

            Men såpass blir då sagt, den augblinken døra er oppe, at båe skjønar dei får vera
                  i fred for kvarandre, og likevel grannar på eit vis.

            Og gamlingen veit, då han atter ligg åleine, at det likevel ikkje har gått så mange
                  dagar som han før her meinte, sidan han vart liggjande. For det er nok gregos berre,
                  ein av dagane, skjønar han av det den framande fortalde, – han måtte vel vera kviknedaling,
                  eller helst endå lenger austanfrå, trur gamlingen.

            Og det var rett nok. Men han på skiene opp imot Dalsgara att, skjønar han kan vera
                  trygg her, til så lenge då. For denne gamlingen i koja der, kan nok inga tidend bera
                  ut.

            Han lyt elles halde eit auge med honom, skjønar han, når dei no først har treftest.
                  For då han spurde honom om han ikkje trong mat, når han sjølv ikkje kunne koma seg
                  utom døra lenger, svara han: «Itt enno.»

            Og orda batt, kjende han.

            Det måtte vel vera konn i den skinnhita hans attmed sengbolet då, venteleg. Og snø-slaps
                  i den bøtta, kvar han no òg kunne ha fått det ifrå.

            Han stansar i brattbakken opp mot husa, den unge framande, og ein blå-svart skugge
                  legg seg brått over dalen og alle fjell: enn om han, som har stelt det slik for seg,
                  just lèt vera å sjå om gamlingen meir?

            Nei, dei to orda sat der.

            Og skuggen drog seg undan.

            Men så kvit og fredsam som før, var dalen likevel ikkje lenger.

            Gisnada’In – hadde gamlingen i koja kalla denne øyde-bygda.

      Bygda minnest, og gløymer

      
         
            Ja, det var åt Gisnadala det bar med den unge Jehans på Lo, for snart eit halvt hundreår
                  sidan. For der fanst ei kuttu som ein Los-kar hadde sett opp ein gong, – den Haldo’n,
                  som åtte heile Dalsga’rn, før han vart lensmann her framma fjella, der han hadde alt
                  sitt folk.

            Tja, han hadde vel ei søster der på Dalsgara òg, ei som var gift med ein rennbygg
                  og fekk så stor ein barnhóp. Men alt slikt var longe gløymt no, – ja, det var gjerne
                  heilt anna folk enn hennar, dei siste som budde på Dalsgara òg, før denne – som så
                  mange andre langt mindre avsides – vart liggjande som avlsgard berre.

            Derimot hugsa ein og annan det dei gamle hadde fortalt om denne Haldo lensmann sjølv:
                  at han så uventa strauk ifrå det heile og fór til utlanda ein stad, og aldri kom att,
                  endå det visst ikkje spurdest om noko slag ugreie, korkje med kongslotten eller det
                  andre som høyrde embetet hans til. Så ingen kunne rett skjøne seg på han heller, hadde
                  dei gamle sagt.

            Men endå verre var det nok å skjøne seg på denne Jehans’n, som kunne ha seti som husbond
                  på beste Losgarden, og så grov seg ned – ein gong millom dei to ufredane var det nok
                  – i ei kuttu atti vassholet der istaden.

            Elles husbond og husbond: det hadde bori i bygsla med Stor-Loa òg, som ventande var,
                  etter at den Stingrim’n der tok seg slik fram beint imot alle tingherrane, – han som fór-utover bratte Almannbergje
                  for umaken.

            Men bygsle eller ikkje bygsle: ein såg ikkje større skilnaden på det lenger. Når ein
                  då rekna ifrå Snuruegga, som den stygge Jürgens’n fekk kloa i. Det var likt til det
                  skulle gå der som i Gisnåsa: at han ville hogge ned og køyre på Kviknann kvar ei furu.

            Elles var det ille nok med dei andre òg, som hadde komi i klørne på dei krona laut
                  avhende åt. Og kor mange var ikkje det!

            – – –

            Det var ikkje berre ille, men mykje verre enn ille, med desse som krona slo handa
                  av. Hadde ein før loti betalt det dobbelte av pliktene, så var det no det mangdobbelte.
                  Og om ein av dei nye herrane døydde, så kunne ein vera viss på at ein verre kom istaden.

            Nokon kvar laut le, kor gali det så var, over ordet som kom iveg, då den stygge Jürgens’n
                  sjølv var død:

            «Dè tór bli litte bè’r for di stakkarom ditte odyre har jågå i langsamele tid no da,
                  når han sjøl endele æ bo’rt,» – det var vel helst på Nordlande, der Jürgens først
                  og fremst hadde kjøpt opp, at dette ordet først var sagt.

            «Bo’rt?» hikra ein – og han høyrde nok her til. «E har alder haurt at han Gamel-Erek
                  har kunna komebort, kor mang-gong han så har funne på å skjø’t hám.»

            Å nei, det var just dette dei fekk røyne sterkare og sterkare, den eine etter den
                  andre, så dei til slutt ikkje såg onnor råd enn å sende iveg kongsferd.

            Men den kostnaden kunne dei rett ha spart seg. Desse tri-karane slapp visst ikkje
                  eingong inn til kongen, endå dei hadde med seg ei lang liste over slike som baud seg
                  til å betale halve kjøpesummen sjølv, berre krona ville løyse innatt gardane.

            Det var elles med det same ny-kongen hadde sett seg i stolen, så han hadde vel helst
                  ikkje større vett på slike ting heller, var von.

            Og sidan hadde krona òg heller klemt åt enn letta det for dei. Dette med vass-sagene
                  kom derifrå. Ikkje eit bord eller ein bjelke skulle ein få lov å leggje på lasset
                  av sjølvs-sitt, og få nokre skilling for, om ein køyrde aldri så lausreipa elles,
                  til By’n eller på Ørkdalsøra.

            Nei, det var herrane som skulle ha einerett på alt slikt òg no, – det var just den
                  stor-karen som hadde slegi under seg Sætrann, som sytte for at Los-mannen miste all
                  sag-rett i Tronda, endå Los-garden låg under krona.

            Så jamen kunne nokon kvar ha misunnt den farbroren hans, som fekk gøyme seg av i Gisnadala,
                  om det ikkje hadde vori på det viset det var då.

            Elles var det vel ingen som visste noko om han lenger, eller brydde seg om å veta
                  noko heller.

            Så han var gjerne longe sidan død, for alt det dei som no voks opp visste.

      Kyrkjetømmeret skifter rom

      
         
            Jehans hadde vori så uroleg og vársøvd i det siste. Difor vakna han føri faren, då
                  mora no kviskra – i midnatts-leitet måtte det vel vera:

            «Tore! Søv du, Tore?»

            Ho fekk ikkje noko svar, før ho hadde ruska borti han:

            «Tore! No æ dem der, visst?»

            «Kvan æ der?» faren var like arg og ørven å høyre til, som før dei la seg.

            «Utbyggjinn. Med fullt tå øk.»

            «Å tullsnakk, med de,» han snudde seg frå henne, og letst nok som han sovna att med
                  det same.

            Men Jehans skjøna, at faren likså lite som han sjølv kunne sova etter dette. For det
                  var ikkje til å ta i miss av, at det no var fullt av både folk og øykjer der nede
                  ved tømmer-lunnane, endå ikkje klokk-tingla høyrdest, – dei hadde nok knept utor kvar
                  einaste ei.

            Og han kunne ikkje for det: han heldt med utbyggjene. Det var elles ikkje berre utbyggjer,
                  men heile bygda så nær som desse her oppe i Drivdala, som ville ha kyrkja oppattbygd
                  på same staden.

            Og desse her oppe hadde visst heller ikkje anna tenkt, før far hans kom på dette med
                  flyttinga, og så fekk dei til ta åt å hogge tømmeret.

            Han skjemdest reint kvar gong han hugsa – eller fekk slengt etter seg – det faren
                  hadde sagt på branntuftene der borte på Vang: at dei måtte skjøne det var eit klårt
                  Guds-teikn, at eldingen slo ned så seint på året. Og difor måtte dei –, nei, han angra
                  ikkje på at han endeleg sa det beint ut, før dei no la seg:

            «Han Å’n godmorbror forta’lt sì’st han le’vd, kjem e i hau, at dè va midt på vintra
                  den gammelkjerkja her brann-opp. Og dè va au eldìngin –».

            Faren stivna reint med det same, såg han, og fekk berre hogd frå seg:

            «E mena, dyre dé, du au held-med utbyggjom!»

            Ja, hadde ikkje Sjugul Sødøl seti der, så såg det mest ut til at faren kunne ha freista
                  teki til makta, endå såpass lenge det no var sidan sist han våga seg så langt.

            Men i den augblinken Sjugul snikkar sa – med det same han stod opp og gjekk og la
                  seg –, at «berre dè ikkje går som der synna Fjelle, at døm kjøm og tek dè,» då visste Jehans at det ville skje, dette som no skjedde nedmed lunnane her.

            Han skuvar glugg-luku litt til sides, der oppe på halvkjellen, så han kan få sjå mot
                  Vinstradala.

            Jau, det er nok ein time eller to etter midnatt. Og kulden har kvest seg, kjenner
                  han.

            Just då han held på og dreg luku atti, er det stallvekkjone høgg i der nede. Den eine
                  sterkare i målet enn den andre. Og fullt av små-tinglor og vanlege klokkor attåt.

            Det heile var nok uttenkt slik. Berre tept-i, ikkje utor-knept.

            Mest for godt uttenkt, tykte han.

            – –

            Han hadde nok likevel sovna til-att.

            Det var mora som ruska i honom:

            «Dokk ska nordi Bjønnsvasslimorka,» – han høyrde på henne, av uroa eller otten i målet,
                  at uvèret alt var i kjømda.

            Og det kom.

            Først som ein sprengd liten støyt, berre, til Sjugul Sødøl:

            «Arbeidsløna di ligg på bords-endam der,» faren skuvar løypsundskåla frå seg og er
                  ferdig ved skiva, då snikkaren kjem inn.

            Sjugul blir ståande litt, med fangskinnet millom fingrane:

            «Æ dè så å forstå at e æ ferùg her i gare no da?»

            «Dè va menìnga dè, ja.»

            «Men du tålå da um storskåp i stugun her?»

            «Oss fæ bergj oss forutta, herette som hit-te.»

            «Og kisto åt vetlgjentom, sa du?»

            «Dè står-itt um. Og dè du ska hå, ligg der, har e sagt,» – faren tek øksa han har heina, og går sin veg.

            Ikkje lèt det meir i Sjugul heller. Men han ser på Jehans, som snarast. Det var nær
                  på dei hadde vorti vener, desse to.

            Då er faren i døra att:

            «Ska-itt du bli ferau attmed skivon der idag?»

            Jehans svarar, så å seie før han sjølv veit det:

            «Du ska slepp at e hefte deg, herette, dè kan du li’t på,» – han rålar åt seg beltreim og utanpåtrøye.

            – –

            Berre Los-lunnen låg att, nedpå bakken der, – det faren hadde tenkt skulle vera sjølve
                  koret, utor-leita som kvar bidige stokk var.

            Og så vart det stygg-køyringa, nordover alle myrar. Og mest dobbelt lass heimatt,
                  av råe utgards-vua, på den unge – så alt for lass-ampre – raudn, som faren hadde komi
                  på å spenne for åt seg.

            Jehans sa ikkje ordet den heile dag. Han var redd seg sjølv. Men lesste og køyrde
                  som han sjølv ville.

            Alt i eitt måtte han sjå åt stallen, kvelden utetter.

            Og han kom ikkje til legu si på halvkjellen, då så langt lei. Attmed dei to yngre
                  brørne.

            Han kom der aldri meir.

            – – –

            Den unge raudn var sprend. Han låg med alle føter retta frå seg, morgonen etter. Og var heilt kald på
                  mulen alt.

            Jehans fann mørkt blod på møkka, då han lyste med tyriflisa.

            Då gjekk han fort ut, mot inne, og lét på døra:

            «Du fæ kåmå ut.»

            Og faren kom. Men låg på issvullen i tunet der så lang han var, før han sansa nokon
                  ting. Med sonen over seg, og jarnfingrane hans i bringa:

            «Du har sprengt Rau’n, din jèvel! Du sprengje oss all samin!»

            Hadde ikkje mora komi rennande og lagt seg imillom, så visste ikkje Jehans seinare
                  korleis det kunne ha gått. For det var som einkvart tvinga han til å slå hardare og
                  hardare, ja bruke både hand og fot. Og åverje attåt.

            Dei var ikring han på hardangen der alle, før han slutta. Brørne heilt forfærde, og
                  som handbundne båe. Og søstrene forundra, som framfor noko uverkeleg, før dei hogg
                  i å gråte.

            Då var det Jehans såg på dei alle, steig i ski-vidjone og rende iveg.

            Mot Vangsli’n, eller Blåøre.

            Han hadde skreppe, som eit øksskaft stakk utor.

            Så heilt uventa for honom sjølv, var det nok likevel ikkje det bar iveg, skjøna dei
                  som var att, då dei fekk tenkt seg om.

